Frágreiðing viðvíkjandi Føroya Barnaheimi

Umskipan av Føroya Barnaheimi

Almanna- og heilsumálastýrið avgjørdi á vári 2001, at virksemið á samdøgursstovninum Føroya Barnaheim skuldi endurskoðast. Orsøkin var, at Almanna- og heilsumálastýrið hevði fingið eitt skriv frá Stýrinum fyri Føroya Barnaheim, har greitt varð frá, at barnaverndarnevndirnar í alt ov lítlan mun brúkti heimið. Í longri tíð høvdu bert 3 børn verið innskrivað á heiminum, og tað var pláss fyri 20 børnum.   

Avgjørt var, at broyta samdøgursstovnin Føroya Barnaheim soleiðis, at stovnurin framyvir skuldi vera ein Barnaforsorgarmiðdepul við fjølbroyttum tilboðum innan barnaforsorgarøkið.

Á Barnaforsorgarmideplinum skuldi arbeiðast við:

1. nágreinuligum kanningum av bæði børnum og foreldrum

2. eyggleiðing av børnum og foreldrum

3. eitt tvørfakligt team við læknum, sálarfrøðingum, sjúkrasystrum, heilsusystrum, sosialráðgevara, pedagogum o.ø. at arbeiða saman við stovninum og barnaverndarnevndunum

4. telefonvakt sum svarar alt samdøgrið, har barnaverndarnevndir og onnur kunnu ringja

5. bráðneyðugari innskriving av børnum

Føroya Barnaheim eftir umskipanina

Føroya Barnaheim, sum er ein sjálvsognarstovnur við einum stýrið sum ovastu leiðslu stovnsins, verður fult og heilt fíggjað yvir løgtingsins fíggjarlóg.

Føroya Barnaheim er nú skipað við 2 høvuðsdeildum sum eru Ungdómsdeildin og Familjudeildin. Harafturat er í løtuni ein deild til serlig átøk, sum letur aftur 31. desember 2002. 

Væntandi verður eisini ein nýggj smábarnadeild latin upp í 2003.

Ungdómsdeildin hevur 6 pláss. Familjudeildin rúmar í løtuni tveimum familjum (8 brúkarar), og rúm verður fyri einari familju afturat komandi ár. Deildin fyri serlig átøk rúmar 1 brúkara, og sostatt eru í alt 15 brúkarar á Barnaheiminum í løtuni. 

Á Ungdómsdeildini eru 7 starvsfólk og á Familjudeildini eru 8 starvsfólk umframt deildarleiðara fyri hvørja deild. Stovnsleiðarin tekur sær av deildini fyri serlig átøk, har tað í løtuni eru 4 starvsfólk. Í alt eru 27 starvsfólk á Føroya Barnaheimi, harav 22 í føstum starvi. 

Virksemið á Føroya Barnaheimi er nógv vaksið síðan samdøgursstovnurin varð umskipaður og lat uppaftur. Hetta tíðarskeiðið er játtanin eisini hækkað. Tørvurin fyri einum slíkum stovni  er stórur og øll plássini á stovninum eru upptikin. Talan er um eina bíðirøð til báðar deildirnar á stovninum. 

Til familjudeildina er ein bíðilisti uppá 4 til 5 familjur og til ungdómsdeildina er eingin beinleiðis bíðilisti, men tá ið ein verður útskrivaður, vísir tað seg, at ein nýggjur verður innskrivaður beinavegin.

Hetta metir leiðslan á Føroya Barnaheimi er eitt tekin uppá at barnaverndirnar ikki longur aftra seg við at brúka Føroya Barnaheim sum eina loysn, tá eitt hjálpartiltak skal setast í verk.

Upplýsast skal, at tá ið Almanna- og heilsumálastýrið mælti til at umskipa Føroya Barnaheim vóru eisini útrokningar gjørdar yvir hvussu nógv tann nýggi stovnurin kom at kosta. Úrslitið av hesum útrokningum vóru, at stovnurin kom at kosta umleið 7 mió. kr. í 2003. Tørvurin vísti seg at verða 7,4 mió. kr. til Føroya Barnaheim  

